
గలిగి సహస్రారకమలపూర్వాది 

దళవీథులందుఁ జిత్తరముగా నిలిచి 

కమలానిభాకృతుల్ గలిగి యెంతయును 

విమలలోచన లైన విమలాదిసతులు 

చామరహస్త లై సరవి సేవింప 

నామహాకమలమధ్యము పూర్వదిశను 

గలికి బాగుల ననుగ్రహ యనుపేరి 

చెలువ బంగారుకుంచియ వైచుచుండఁ 

దనకుఁ బీఠము చేల తల్పంబు దీప 

మును ఛత్రపాదుకల్ మొదలుగాఁ గలవి 

తాన యై దివ్యసౌందర్యవేషంబు 

పూని యనంతుఁ డాపొంత సేవింపఁ 

బడగయు మిత్రుండు బంటు వీవనయు 

నడతెంచు నరద మున్నతవితానంబు

మొదలైనపరికరములు తానె యగుచు 

నెదుటఁ బక్షీంద్రుఁ డొక్కెడఁ గొల్వు సేయ 

వరుస విద్యాధిదేవత యైనవేత్ర 

మరుదారఁ బూని సేనాధినాయకుఁడు 

వరగుణోజ్జ్వలుఁడు విష్వక్సేనుఁ డెలమిఁ 

బరిచరత్వముఁ దాల్చి భజియింపుచుండ

